
					Prawfddarllenwyd y dudalen hon


Gwell gen i chwareu, mae'n llai bai,

Na'r genfigen mae rhai'n ei fagu.



Arth. Wel, mi glywes fy mam yn dweyd, 'rwy'n cofio,

Mai po teca fo'r chware, gore ydyw peidio,

Lle bo gormod o wagedd, egredd wg,

Nid oes ond drwg yn trigo.



Rhys. Wel, oni chlywsoch chwi draethu'n fanwl

Hen benbwl cebyst, mai gwagedd ydyw'r cwbwl?

Gwagedd o wagedd llygredd a llid,

Yw'n moddion i gyd, 'rwy'n meddwl.



Nid oes ond y twyll a'r ddichell ddiffeth,

Yn mhob rhyw alwedigeth trwy'r gymdogeth;

'Does odid un yn dilyn gwedd

Gwirionedd yn ddiwenieth.



Arth. O ni waeth i ti dewi, mi glywes rai'n siarad

Fod pregethwyr duwiol yn mynd ac yn dwad,

Mae'n dda fod rhein'y, gan ddarfod iddi hi,

Eglwys Loegr, golli ei llygad.



Rhys. Mae mwy o buteinied eglwysig,

Nag a ddirnad un dyn gwledig;

Ac mae yng nghysgod crefydd, beunydd trwy bwyll,

Beth rhyfedd o dwyll a rhyfyg.

